
2. Lied: Du host as g’sogt…  
(M: Josef Brustmann [„Demoskopen“], T: Gerhard Prantl) 

 

||:Du host as gsogt und dei Nachbar der sogts aa, 
die Fotznerin und d’Schamtzerin und aa da Pfarra :|| 
 
Da Postbot schmeißt a Briafal nei 
de Fotznaren schoit s’Mundwerk ei 
Da Franzl duad ned auf sei Maul, 
do is ganz gwiss scho ebbas faul. 
 
||:Du host as gsogt und dei Nachbar der sogts aa, 
da Müller und die Huabaren, da Leichngraba :|| 
 
De Maare gibt um d’Rentn ei, 
De wead aa boid um d’Eckn sei 
do foid oam ei, so nah am Tod, 
Dass da Erbhofa an Erbonkel hood 
 
||:Du host as gsogt und de Kramerin sogts aa, 
da Speckmoa und die Meieren, und aa da Meßna :|| 
 
Wea Oar vakafft, dea hod ganz gschwind 
A Flitscherl und a ledigs Kind 
war ea aa blos im Nagel-Ladn, 
wea nagelt muaß des scho vatrong 
 
||:Du host as gsogt und de Burgl sogts gwiss aa, 
de Fanni und da Franzl ned, aba da Schwoga :|| 
 
An Ratsch den hoods ihr außadruckt, 
da hods ned mit da Wimpa zuckt, 
Kam d’Wahrheit raus, des foiad no, 
Dann standadn mia zwoa bled doo. 
 
||: Du host as gsogt und dei Nachbar der sogts aa, 
d’Frau Dickl und ihr Dackl songs und aa da Pfarra :|| 


